
Las bunas gidantras dals purs

Las dialas da Pazza

Er quellas dialas eran diligentas e
spertas e gidavan a far cun il fain
sin la prada da Vallaina. Cur ch’il
fain era setg gievan ellas a raschlar
ensemen, uschia ch’ils purs pude-
van ir il di suenter per il fain. Las
dialas gidavan er a tschuncar il se-
ghel sin ils champs, faschevan mo-
nas da bellezza, e gidavan a purtar
natiers las monas per metter a
mantun, sco las meglieras fan-
tschellas. Nua ch’ellas avevan mess
maun, na vesev’ins l’atun a pruir
gnanc in graun, ch’ellas avessan la-

schà crudar per terra. Ma mangiar
cun ils purs na vulevan ellas betg:
cur che las masseras vegnivan sin il
funs cun la marenda, sche gievan
las dialas spert vers la grippa da
Pazza en lur cuvels.

Las dialas da Sur Tulai

Cur ch’ins segava la prada da Sur
Tulai vegnivan avant onns si da la
«Fora da Tulai», nua che las dialas
abitavan, mintga onn pliras per gi-
dar. Ellas vegnivan cun tschera
rienta e parevan da s’allegrar che la
stad fiss puspè qua. Senza far pled

prendevan ellas il rastè e cumenza-
van a raschlar cun schlantsch, sco
las pli capavlas masseras. Enturn
mezdi udiv’ins alura in tschivel, e
sin quai gieva ina dad ellas spert a
gidar la chasarina a purtar il gian-
tar sin il funs. Ina tuaglia netta ed
alva sco la naiv vegniva rasada or al
medem lieu, nua ch’ins aveva
giantà l’onn passà. Alura vegniva
fatg il segn da vegnir a giantar, per
il solit devi veschlas. Per il dabaiver
curreva ina da las dialas spert cun
ina chanta giu tar la funtauna per
aua frestga. Uschia che mintgin
vegniva mintg’onn tractà bain da
las dialas e sustegnì en sia lavur.
Finì il giantar fascheva il pur cun
ses chapè il segn d’engraziament, e
las dialas gievan cuntentas e
satisfatgas puspè giu en il guaud
en lur cuvels.

Ramosch cun las monas messas a mantun e Motata (a dretga) Foto DRG

Da vischnancas
e regiuns

(cc) La regenza ha dà la permissiun per il
plan da traject da duas occurrenzas da
velo en fanadur resp. avust: il «challenge
da las Alps 2003» sco er il «10avel giro
da trais pajais».

Sursaissa cun in’atgna
chasa da tgira

La vischnanca da Sursaissa po avrir per
il 1. da settember 2003 in’atgna gruppa
da tgira cun set letgs. La regenza ha
concludì da registrar la gruppa da tgira
dal center da Steinhausen da Sursaissa
sin la «glista da partiziuns da pazients
stabels» (glista da chasas da tgira).

DA GUIU SOBIELA-CAANITZ

■ Pir ussa pon ins far ina bilantscha
da las elecziuns communalas dals
25 da matg en Spagna. Ins sa duman-
dava quant lunsch che la partida da
l’emprim minister José María Aznar
stuess patir per il fluss nair da la pe-
troliera «Prestige» ed il sustegn spa-
gnol a la conquista da l’Irac malgrà
la vigur dal «na a la guerra». Per que-
sta giada po Aznar esser levgià. Lezza
partida merita anc adina ses num:
«Partida populara» (pp). Tut en tut
han lezs fatgs strusch influenzà tscher-
nas en sasezzas localas. Midadas signi-
ficativas hai dà be en trais regiuns dal

Nord ed en la citad andalusa da Cór-
doba.

Partidas sanestras pitschnas
Cumparegliar duain ins cun las elec-
ziuns communalas anteriuras, quellas
da 1999. Lezza giada ha la pp survegnì
34,4% da las vuschs, ils 25 da matg be
pli 33,8%. In pau creschida, da 34,2 a
34,8%, è la part da la Partida socialista
(ps), fitg activa tar las grondas manife-
staziuns encunter la guerra da l’Irac; las
613 743 vuschs gudagnadas en quatter
onns derivan en gronda part da ses ferm
«na a la guerra» dals emprims mais da
2003. Be orasum vers nordost, en Cata-
lugna (passa 6 milliuns olmas) ha la ps

pers vuschs cun ina proporziun da 33,2
empè da 37,4%; là han duas partidas
sanestras pitschnas, cun ussa 12,7 e
12% da las vuschs, racoltà ils fritgs da
lur «na a la guerra», entant che la pp ha
survegnì 11,1% enstagl da 10,9. In re-
sultat sumegliant hai dà a Córdoba
(passa 300 000 olmas), nua che la ps ha
survegnì be pli 12,9% da las vuschs
(19,3 dal 1999) encunter 41,9 per la
partida sanestra pitschna da la presiden-
ta Rosa Aguilar (be 28,6 dal 1999); ma
là ha la pp pers bler (da 46,4 a 39,6%).
L’Aragón (passa 1 milliun olmas), li-
mitrof da Catalugna e l’Aquitania (en
Frantscha), ha elegì era ses parlament
regiunal; là ha la sanestra gudagnà bler,

tant la ps (da 30,7 a 37,9%) sco ina
partida regiunalista giuvna (da 11,1 a
13,8%) che ha fatg campagna encunter
«ils dinosaurs politics», entant che la pp
ha survegnì be pli 30,8% enstagl da
38,3 (32,7 enstagl da 42,3 tar las
tschernas communalas en la chapitala
Zaragoza). La Galicia (2,7 milliuns ol-
mas), orasum vers nordvest, unfrenda
dal fluss nair, ha «chastià» be levamain
la pp che furma la regenza centrala e la
regiunala; la partida d’Aznar ha tuttina
pers 4% da las vuschs galegas. La Spa-
gna ha pia confermà sia stabilitad poli-
tica relativa, ma las elecziuns da 2004 al
Congress da deputads pudessan anc
manar surpraisas.

Elecziuns en Spagna
Stabilitad politica relativa

